29 октября́ 2017 го́да. Неде́ля 21 по Пятидеся́тнице. Мч. Ло́нгина со́тника, и́же при Кресте́ Госпо́дни. Глас 4.

29 октября́ 2017 го́да.
Неде́ля 21 по Пятидеся́тнице. Мч. Ло́нгина со́тника, и́же при Кресте́ Госпо́дни. Глас 4.
ВСЕНО́ЩНОЕ БДЕ́НИЕ. КАНОН:

Песнь 1:

Канон Воскре́сный, глас 4: 
Хор:

Ирмос:

Мо́ря чермну́ю пучи́ну/ невла́жными стопа́ми/ дре́вний пешеше́ствовав Изра́иль,/ крестообра́зныма Моисе́овыма рука́ма// Амали́кову си́лу в пусты́ни победи́л есть.
Припев:

Сла́ва, Го́споди, свято́му Воскресе́нию Твоему́.
Тропарь:

Возне́слся еси́ на пречи́стем дре́ве кре́стнем,/ на́ше отпаде́ние исправля́я,/ е́же на дре́ве исцеля́я всегуби́тельство, Влады́ко,// я́ко Благ и Всеси́лен.
Припев:

Сла́ва, Го́споди, свято́му Воскресе́нию Твоему́.
Тропарь:

Во гро́бе пло́тски, во а́де же с душе́ю, я́ко Бог:/ в раи́ же с разбо́йником, и на Престо́ле был еси́, Христе́, со Отце́м и Ду́хом,// вся исполня́я Неопи́санный.

Припев:

Пресвята́я Богоро́дице, спаси́ нас.
Богородичен:
Без се́мене О́тчею во́лею/ от Боже́ственнаго Ду́ха Бо́жия зачала́ еси́ Сы́на,/ и пло́тию родила́ еси́:/ И́же из Отца́ без ма́тере,// нас же ра́ди, из Тебе́ без отца́.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Исцели́л еси́ сокруше́ние челове́чества, Го́споди,/ Боже́ственною Твое́ю Кро́вию обнови́вый то:/ и сокруши́л еси́ си́льнаго в кре́пости,// и́же дре́вле сокруши́вшаго Твое́ созда́ние. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Ме́ртвых воста́ние, умерщвле́нием был еси́:/ кре́пость бо отъя́тся умерщвле́ния, бра́вшися с Жи́знию ве́чною,// И́же все́ми влады́чествующу воплоще́нному Бо́гу.
Припев:

Пресвята́я Богоро́дице, спаси́ нас.
Богородичен:
Красе́н превы́шши небе́сных сил,/ Боже́ственный Твой бысть Храм Одушевле́нный,// во утро́бе Ты носи́вши, Де́во, Горо́ Свята́я, Бо́га на́шего. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Сотрясо́шася лю́дие, смято́шася язы́цы,/ ца́рствия же держа́вная уклони́шася, Чи́стая, от стра́ха рождества́ Твоего́:/ прии́де бо Царь мой, и низложи́ мучи́теля,// и мир от тли изба́ви. (Дважды) 
Припев:

Пресвята́я Богоро́дице, спаси́ нас.
Тропарь:

Жили́ще Свое́, живы́й в вы́шних,/ к челове́ком соше́д, освяти́ Христе́, и непоколеби́мо яви́:/ Еди́на бо по рождестве́ де́вства сокро́вище,// Зижди́теля ро́ждши пребыла́ еси́. 
Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Боже́ственными светоли́тии, сла́вне, просвеща́емь/ и со А́нгельскими чи́нми Христу́ Бо́гу предстоя́,// светоно́сную па́мять твою́ соверша́ющия просвети́. 
Припев:

Святы́й му́чениче Ло́нгине, моли́ Бо́га о нас.

Тропарь:

Ничто́же тебе́ к Бо́гу едине́ния, му́чениче, разлучи́,/ отлуче́на вся́кия плотски́я сла́сти ве́рою,// и чи́сто жела́ния кра́йнейшаго наслажда́ешися. 


Сла́ва Отцу́ и Сы́ну и Свято́му Ду́ху.
Тропарь:

Служа́ Бо́гу Живо́му, всему́дре, ума́ чистото́ю,/ ме́ртвым куми́ром, блаже́нне, ника́коже слу́жбы прине́сл еси́.// Тем к безконе́чней жи́зни, умерщвле́н, преше́л еси́.


И ны́не и при́сно и во ве́ки веко́в, ами́нь.
Богородичен:
Сло́во О́тчее во утро́бе Твое́й сло́вом зачала́ еси́,/ безслове́сия изба́вити земны́я восхоте́в благосты́нею,// Де́во Ма́ти Пречи́стая, Благослове́нная, Всенепоро́чная.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Канон Воскре́сный, глас 4: 
Хор:

Ирмос:

Весели́тся о Тебе́ Це́рковь Твоя́, Христе́, зову́щи:/ Ты моя́ кре́пость, Го́споди,// и прибе́жище, и утвержде́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Дре́во живо́тное, мы́сленный и́стинный виногра́д,// на Кресте́ ви́сит, всем источа́я нетле́ние.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко вели́к, я́ко стра́шен, я́ко а́дово низло́жь шата́ние,// и я́ко Бог нетле́нен, ны́не пло́тски воскре́се.
Припев:

Пресвята́я Богоро́дице, спаси́ нас.
Богородичен:
Ты еди́на су́щим на земли́,/ я́же па́че естества́ благи́х Хода́таица,/ Ма́ти Бо́жия была́ еси́:// те́мже Ти, ра́дуйся, прино́сим.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Я́дом испо́лнены в мя змий зу́бы вонзе́, Спа́се,/ я́же, Вседержи́телю Влады́ко, гвоздьми́ рук Твои́х сокруши́л еси́:// я́ко несть свят во святы́х, па́че Тебе́, Человеколю́бче. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Ви́ден был еси́, Человеколю́бче, во́лею во гро́бе мертв, Животво́рче,/ и врата́ разве́ргл еси́ а́дова, я́же от веко́в душа́м:// я́ко несть свят во святы́х ра́зве Тебе́, Человеколю́бче.
Припев:

Пресвята́я Богоро́дице, спаси́ нас.
Богородичен:
Неора́на бразда́ яви́лася еси́, клас живо́тный ро́ждши,/ всем причаща́ющимся безсме́ртию Хода́тая,// во святы́х Свята́го свя́то почива́ющаго. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Очища́ется челове́ков существо́,/ Тобо́ю присовоку́пльшееся нестерпи́мому Боже́ственному Огню́:/ я́ко сокрове́нный, Пречи́стая Де́во, в Тебе́ Хлеб испе́кшееся,// И́же и Тебе́ неврежде́нну сохра́ншему. (Дважды) 
Припев:

Пресвята́я Богоро́дице, спаси́ нас.
Тропарь:

Ка́я сия́ я́же вои́стинну близ Бо́га;/ я́ко превозше́дши вся а́нгельския чи́ны,/ еди́на добро́тою де́вства,// я́ко Ма́ти сия́ющи Вседержи́теля. 
Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Позна́в на Кресте́ Сы́на Бо́жия,/ И́стиннаго Го́спода, за ны стра́ждуща,// в Того́ вседу́шно ве́ровал еси́. 
Припев:

Святы́й му́чениче Ло́нгине, моли́ Бо́га о нас.

Тропарь:

Земля́, я́коже напоена́, прии́мши слове́сная се́мена,/ твоя́ душа́ клас, му́дре, зрел// Боже́ственнаго благоче́стия возрасти́ла есть. 


Сла́ва Отцу́ и Сы́ну и Свято́му Ду́ху.
Тропарь:

Ве́трилом Креста́/ мук стра́стную преплы́в пучи́ну,// ти́хая приста́нища пости́гл еси́, сла́вне, веселя́ся.


И ны́не и при́сно и во ве́ки веко́в, ами́нь.
Богородичен:
Неду́гующую мою́ ду́шу страсте́й нанесе́ньми исцели́,/ Ма́ти Бо́жия Пречи́стая,// и ко спасе́нию напра́ви.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая…
Конда́к му́ченика, глас 4, подо́бен: "Яви́лся еси́…":


Ве́село возра́довася Це́рковь/ в па́мяти днесь приснопа́мятнаго страда́льца Ло́нгина, взыва́ющи:// Ты моя́ держа́ва, Христе́, и утвержде́ние.
И́кос:


Не́бо, тьмою мно́гою омрача́емо, и зе́млю трясу́щуся,/ и ка́мение разседа́ющеся, хра́ма же катапета́сму раздира́ющуся на дво́е ви́дев,/ в Боже́ственней Стра́сти Христо́ве Ло́нгин Бо́жия Сы́на позна́,/ стра́ждуща Свои́м благоутро́бием, безстра́стна же су́ща Божество́м,/ и Сла́вою со Отце́м и Ду́хом Святы́м содержа́щаго все и объе́млюща,/ я́ко Бо́га И́стинна и Царя́./ Тем ра́достно страда́лец зовя́ше:// Ты моя́ держа́ва, Христе́, и утвержде́ние.

Седа́лен му́ченика, глас 8, подо́бен: «Прему́дрости…»:



Распина́ема ви́дел еси́ Изба́вителя,/ и Того́ заря́ми освети́вся,/ тьмы избе́гл еси́ неразу́мия глубоча́йшия/ и к Боже́ственному ра́зуму себе́ сочета́л еси́,/ ве́ровав, я́ко есть Бог Ви́димый./ Тем и пострада́в, лико́м причи́слился еси́,/ Ло́нгине блаже́нне, му́ченическим, ра́дуяся./ С ни́миже всегда́, сла́вне, моли́ся Христу́ Бо́гу/ согреше́ний оставле́ние пода́ти// чту́щим любо́вию святу́ю па́мять твою́.


Сла́ва Отцу́ и Сы́ну и Свято́му Ду́ху и  ны́не и при́сно и во ве́ки веко́в, ами́нь.

Богоро́дичен из Мине́и, глас 8:


В напа́сти многоплете́нныя впад от враг ви́димых и неви́димых,/ бу́рею одержи́мь безчи́сленных согреше́ний мои́х,/ и, я́ко к те́плому заступле́нию и покро́ву моему́, Чи́стая,/ ко приста́нищу притека́ю Твоея́ бла́гости./ Те́мже, Пречи́стая, из Тебе́ Воплоще́нному безсе́менно/ моли́ся приле́жно о всех рабе́х Твои́х,/ непреста́нно моля́щихтися, Богоро́дице Пречи́стая,/ моля́щи Его́ при́сно согреше́ний оставле́ние дарова́ти// воспева́ющим досто́йно сла́ву Твою́.
Песнь 4:

Канон Воскре́сный, глас 4: 
Хор:

Ирмос:

Вознесе́на Тя ви́девши Це́рковь на Кресте́,/ Со́лнце Пра́ведное,/ ста в чи́не свое́м,/ досто́йно взыва́ющи:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Возше́л еси́, стра́сти моя́ исцеля́я, на Крест/ стра́стию Пречи́стыя пло́ти Твоея́,/ в ню́же во́лею обле́клся еси́./ Те́мже Ти взыва́ем:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Безгре́шнаго смерть вкуси́вши,/ Животворя́щаго Те́ла Твоего́,/ досто́йно, Влады́ко, умертви́ся:/ мы же вопие́м Ти,// сла́ва си́ле Твоей, Го́споди.
Припев:

Пресвята́я Богоро́дице, спаси́ нас.
Богородичен:
Неискусобра́чно родила́ еси́, Де́во,/ и по рождестве́ яви́лася еси́ де́вствующи па́ки:/ те́мже немо́лчными гла́сы,/ е́же ра́дуйся, Тебе́, Влады́чице,// ве́рою несумне́нною взыва́ем.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Взако́нен сый Изра́иль,/ Тебе́, Христе́, взако́нившаго Бо́га не позна́:/ но я́ко беззако́нника, законопреступа́я, на Кресте́ пригвозди́,// и́же законоположе́нию недосто́йный. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Обоже́на Твоя́, Спа́се, Душа́,/ а́дова сокро́вища плени́вши,/ я́же от ве́ка совоскреси́ ду́ши:// живоно́сное же Те́ло всем нетле́ние источи́.
Припев:

Пресвята́я Богоро́дице, спаси́ нас.
Богородичен:
Тебе́, Присноде́ву и и́стинную Богоро́дицу вси сла́вим,/ Ю́же прообразова́ше богови́дцу Моисе́ю// неопа́льно, Пречи́стая, купина́, огню́ примеси́вшися. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Поживе́ с челове́ки, ви́димь быв Неви́димый,/ во зра́це сый Непостижи́маго Божества́,/ и вообра́жься из Тебе́, Отрокови́це, в чужде́е,// ве́дущих Тя, Чи́стую Богома́терь, спаса́ет.

Припев:

Пресвята́я Богоро́дице, спаси́ нас.
Тропарь:

Прия́т в веще́ственне Де́ва Невеще́ственнаго, в прича́стии вещества́,/ Младе́нца от Нея́ бы́вша./ Те́мже во дву существу́, Еди́н познава́ется// плотоно́сец Бог, и Челове́к Пресу́щественный.

Припев:

Пресвята́я Богоро́дице, спаси́ нас.
Тропарь:

По Рождестве́ Тя, Де́ву, И́же в Де́ву Тя всели́ся,/ и ро́ждься без се́мене, Сло́во и Бог пребы́сть,/ и в рождестве́ Де́ву сохрани́,// я́ко Влады́ка и Зижди́тель всея́ тва́ри. 
Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Крепча́йший стяжа́в в ве́ре смысл, блаже́нне,/ некре́пкую пре́лести разруши́л еси́ тве́рдость/ и, ра́дуяся, взыва́л еси́:// сла́ва си́ле Твое́й, Го́споди. 
Припев:

Святы́й му́чениче Ло́нгине, моли́ Бо́га о нас.

Тропарь:

Возвыше́на и к Дре́ву пригвожде́на/ Безстра́стнаго зря Го́спода сла́вы,/ Того́ испове́дал еси́ Сы́на Бо́жия, сла́вне,// стра́ждуща Свое́ю во́лею. 


Сла́ва Отцу́ и Сы́ну и Свято́му Ду́ху.
Тропарь:

Увяда́ему смерть сме́ртию Безсме́ртнаго ви́дев,/ потща́лся еси́, Ло́нгине, Его́ ра́ди умре́ти// и жи́ти по сме́рти со благосла́вно пострада́вшими.


И ны́не и при́сно и во ве́ки веко́в, ами́нь.
Тропарь:

Уедини́вшася по Ипоста́си во чре́ве Твое́м/ и бы́вша Челове́ка, Пречи́стая,/ Сло́ва, па́че сло́ва, родила́ еси́,// сугу́ба хоте́ньми и де́йствы явля́емаго.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Канон Воскре́сный, глас 4: 
Хор:

Ирмос:

Ты, Го́споди мой,/ Свет в мир прише́л еси́,/ Свет Святы́й, обраща́яй из мра́чна неве́дения// ве́рою воспева́ющия Тя.
Припев:

Сла́ва, Го́споди, свято́му Воскресе́нию Твоему́.
Тропарь:

Ты, Го́споди, к земли́ ми́лостивно соше́л еси́:// Ты возне́сл еси́ па́дшее челове́ческое существо́, на дре́ве воздвиза́емь.
Припев:

Сла́ва, Го́споди, свято́му Воскресе́нию Твоему́.
Тропарь:

Ты взял ми еси́, Христе́, прегреше́ний осужде́ние:// Ты разруши́л еси́ боле́зни сме́ртныя, Ще́дре, Боже́ственным воскресе́нием Твои́м.
Припев:

Пресвята́я Богоро́дице, спаси́ нас.
Богородичен:
Тя ору́жие непобеди́мое на враги́ предлага́ем,// Тя утвержде́ние, и наде́жду на́шего спасе́ния, Богоневе́сто, стяжа́хом.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Прия́т Тя всего́ усты́ ад безу́мный:/ на Кресте́ бо пригвожде́на Тя ви́дев,/ копие́м прободе́на, бездыха́нна,/ Жива́го Бо́га про́ста вменя́ше челове́ка.// Разуме́ же искуси́вый кре́пость Твоего́ Божества́. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Разруше́ный, Человеколю́бче, Храм Твоего́ Телесе́,/ гроб раздели́вый и ад нево́лею о́ба суда́ истязу́еми суть:/ ов у́бо святы́х Твои́х ду́ши,// телеса́ же други́й соотсыла́юще, Безсме́ртне.
Припев:

Пресвята́я Богоро́дице, спаси́ нас.
Богородичен:
Се ны́не испо́лнися проро́ческое прорече́ние:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,// всем воспева́ющим Тя, мир подава́юща. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Дом Тя сла́вы, Го́ру Бо́жию Святу́ю, Чи́стая,/ Неве́сту, Черто́г, Храм освяще́ния,/ Сын Бо́жий, в Тя всели́вся,// и рай сла́дости присносу́щныя нам соде́ла.
Припев:

Пресвята́я Богоро́дице, спаси́ нас.
Тропарь:

Плоть от кро́ве Де́вственныя прия́л еси́, Христе́,/ Безсе́менну, Пречи́сту, Ипоста́сну,/ и слове́сну и у́мну, одушевле́нну,/ де́йственну, хоте́тельну,// Самовлады́чну и Самовла́стну.

Припев:

Пресвята́я Богоро́дице, спаси́ нас.
Тропарь:

Мучи́телей ра́зум Де́вственное посрами́ чре́во:/ Младе́нец бо я́зву а́спидную душегу́бную испыта́ руко́ю,/ и отсту́пника го́рдаго низло́ж,// ве́рных под но́зе покори́. 
Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Земли́ вся́кия вои́стинну быв пришле́ц,/ в я́звах страстоте́рпческих украси́лся еси́, Ло́нгине,// и на земли́ кро́тких всели́лся еси́. 
Припев:

Святы́й му́чениче Ло́нгине, моли́ Бо́га о нас.

Тропарь:

Возмо́гл еси́, Креста́ си́лою укрепля́ем,// немощно́е мучи́телей, страстоте́рпче Ло́нгине, победи́та безу́мие.


Сла́ва Отцу́ и Сы́ну и Свято́му Ду́ху.
Тропарь:

Поста́вив на тве́рдем основа́нии се́рдце твое́, всехва́льне,// колеба́ния искуше́ний волне́нием неколе́блен пребы́л еси́.


И ны́не и при́сно и во ве́ки веко́в, ами́нь.
Тропарь:

Еди́ну, Бо́га Ро́ждшую неискусому́жно, воспои́м Де́ву,// Е́юже спасе́ни бы́вше, и ве́рою ублажи́м.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Канон Воскре́сный, глас 4: 
Хор:

Ирмос:

Пожру́ Ти со гла́сом хвале́ния, Го́споди,/ Це́рковь вопие́т Ти,/ от бесо́вския кро́ве очи́щшися/ ра́ди ми́лости от ребр Твои́х// исте́кшею Кро́вию.
Припев:

Сла́ва, Го́споди, свято́му Воскресе́нию Твоему́.
Тропарь:

Возше́л еси́ на Крест, си́лою препоя́сався,/ и сопле́тся с мучи́телем, я́ко Бог, с высоты́ свергл еси́,// Ада́ма же непобеди́мою си́лою воскреси́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Воскре́сл еси́ блиста́яйся кра́сный из гро́ба, Христе́,/ и разгна́л еси́ вся враги́ Боже́ственною си́лою Твое́ю,// и вся, я́ко Бог, весе́лия испо́лнил еси́.
Припев:

Пресвята́я Богоро́дице, спаси́ нас.
Богородичен:
О чу́до всех чуде́с нове́йшее!/ Я́ко Де́ва во утро́бе, вся́ческая обдержа́щаго// неискусому́жно заче́нши, не тесновмести́.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Отве́рзе горта́нь свой ад, и пожре́ мя,/ и ду́шу разшири́ безу́мный:/ но Христо́с соше́д, возведе́ жизнь мою́, я́ко Человеколю́бец. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Поги́бе сме́ртию смерть,/ уме́рый бо воскре́се, нетле́ние мне да́руя:/ я́влься же жена́м провеща́ ра́дость Безсме́ртный.
Припев:

Пресвята́я Богоро́дице, спаси́ нас.
Богородичен:
Нестерпи́маго Божества́ вмести́лище чи́стое/ утро́ба Твоя́ яви́ся, о Богоро́дице!/ Е́же без стра́ха небе́снии чи́нове воззре́ти не возмого́ша. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Дре́вле у́бо прельсти́ мя змий, и умори́ мя,/ прама́терию мое́ю Е́вою:/ ны́не же, Чи́стая, Тобо́ю созда́вый мя из истле́ния воззва́. (Дважды)
Припев:

Пресвята́я Богоро́дице, спаси́ нас.
Тропарь:

Бе́здна Тя бе́здну неизрече́нно,/ благоутро́бия Отрокови́це, избра́нную показа́ чуде́с:/ и́бо из Тебе́ мо́лниею Божества́,/ би́сер Христо́с возсия́. 
Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Го́ры же и зе́млю колеба́вшуюся ви́дев в Стра́сти день,/ неве́рствием стоя́ния поколеба́лся еси́// и ве́рою утверди́лся еси́, Ло́нгине, Стра́ждущаго. 
Припев:

Святы́й му́чениче Ло́нгине, моли́ Бо́га о нас.

Тропарь:

Ра́зум и́стинный и соверше́н, и смы́слен восприя́ти возмо́гл еси́,/ ви́дя тварь изменя́ющуся,// и к Боже́ственному измени́лся еси́, Ло́нгине, позна́нию.


Сла́ва Отцу́ и Сы́ну и Свято́му Ду́ху.
Тропарь:

Претерпе́л еси́ лю́тую му́ку, ра́дуяся,/ и вы́ю мечу́ несомне́нною мы́слию преклони́л еси́,// усека́я главы́ враго́в ве́рою.


И ны́не и при́сно и во ве́ки веко́в, ами́нь.
Богородичен:
Изсуши́ и из ко́рене, Всенепоро́чная, исто́ргни терно́вныя по́мыслы се́рдца моего́,/ и плодоно́сно сие́ покажи́ хода́тайством Твои́м,// Отрокови́це Всечи́стая.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая…
Конда́к воскре́сный, глас 4, подо́бен: "Яви́лся еси́ днесь":


Спас и Изба́витель мой/ из гро́ба, я́ко Бог, воскреси́ от уз земноро́дныя,/ и врата́ а́дова сокруши́,/ и я́ко Влады́ка// воскре́се тридне́вен.
И́кос: 



Воскре́сшаго из ме́ртвых Христа́ Жизнода́вца тридне́вна из гро́ба,/ и врата́ сме́ртная днесь сокру́шшаго си́лою Свое́ю,/ и а́да умертви́вшаго, и жа́ло сме́ртное сте́ршаго,/ и Ада́ма со Е́вою свободи́вшаго,/ воспои́м вси земноро́днии, вопию́ще хвалу́ приле́жно:// Той бо я́ко Еди́н Кре́пкий, Бог и Влады́ка, воскре́се тридне́вен.
Песнь 7:

Канон Воскре́сный, глас 4: 
Хор:

Ирмос:

В пещи́ Авраа́мстии о́троцы перси́дстей,/ любо́вию благоче́стия па́че,/ не́жели пла́менем, опаля́еми, взыва́ху:// благослове́н еси́ в хра́ме сла́вы Твоея́, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

К нетле́нию челове́чество призва́ся,/ Боже́ственною измове́но Кро́вию Христо́вою, благода́рно воспева́ющее:// благослове́н еси́ в хра́ме Сла́вы Твоея́, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко Живоно́сец, я́ко рая́ красне́йший/ вои́стинну, и черто́га вся́каго ца́рскаго показа́ся светле́йший, Христе́, гроб Твой,// исто́чник на́шего воскресе́ния.

Припев:

Пресвята́я Богоро́дице, спаси́ нас.
Богородичен:
Вы́шняго освяще́нное Боже́ственное селе́ние, ра́дуйся,/ Тобо́ю бо даде́ся ра́дость, Богоро́дице, зову́щим:// благослове́на Ты в жена́х еси́, Всенепоро́чная Влады́чице.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Смири́л еси́ на дре́во воздвиза́емь, о́ко высо́кое,/ и превознесе́нную бровь на зе́млю низложи́л еси́, спасы́й челове́ка:// Препе́тый отце́в Госпо́дь и Бог, благослове́н еси́. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Си́лою Твое́ю рог наш возвы́си служа́щих Ти, воскресы́й из ме́ртвых,/ и а́дово истощи́вый пре́жде многочелове́чное бога́тство, Влады́ко:// Препе́тый отце́в Госпо́дь и Бог, благослове́н еси́.
Припев:

Пресвята́я Тро́ице, Бо́же наш, сла́ва Тебе́.
Троичен:

Рече́нием Боже́ственным после́дующе, сла́вим Еди́но Божество́,/ я́ко в Трие́х Све́тех Неслия́нно, Непресеко́мо,/ пла́мень ве́чный просвеща́ющий всю тварь, зову́щую:// Бо́же, благослове́н еси́. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Привлачи́т мя к пе́нию любо́вь де́вственная огнь,/ и́же в се́рдцы, вопи́ти Ма́тери и Де́ве:// Благослове́нная, Госпо́дь си́лам с Тобо́ю.

Припев:

Пресвята́я Богоро́дице, спаси́ нас.
Тропарь:

Превы́шши тва́ри яви́лася еси́,/ я́ко Творца́ ро́ждши и Го́спода./ Те́мже Ти вопию́, Богоро́дице:// Благослове́нная, Госпо́дь си́лам с Тобо́ю. 
Припев:

Пресвята́я Тро́ице, Бо́же наш, сла́ва Тебе́.
Троичен:

Госпо́дьство Тя Еди́но чтый,/ в Трие́х Свяще́ниих Неразде́льно,/ воспева́ю Триипоста́сное Естество́,/ Благослове́нная, взыва́я Тебе́,// Я́же вся управля́ющая. 

Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Зако́нно пострада́в, му́чениче,/ му́жеским нра́вом души́ вся беззако́ннующих посрами́л еси́ сове́ты/ и зако́нно венча́лся еси́:// благослове́н еси́, вопия́, в хра́ме сла́вы Твоея́, Го́споди. 
Припев:

Святы́й му́чениче Ло́нгине, моли́ Бо́га о нас.
Тропарь:

Боже́ственная благода́ть, наше́дши моще́м твои́м,/ вся́ку боле́знь реши́т благочести́во приходя́щих к тебе́, блаже́нне,// и пропове́дающих тя, и́стины непобеди́маго свиде́теля.


Сла́ва Отцу́ и Сы́ну и Свято́му Ду́ху.
Тропарь:

Пло́ти умира́ющия не пощади́л еси́, Ло́нгине, за Христа́,/ жре́ти отре́клся еси́ де́моном/ и тебе́ сама́го Бо́гу же́ртву непоро́чну, ра́дуяся, прине́сл еси́,// мече́м посе́чен, досточу́дне.


И ны́не и при́сно и во ве́ки веко́в, ами́нь.
Богородичен:
Я́ко Чи́стую Тя, Чи́стое Сло́во обре́т, всели́ся, Де́во,/ Тобо́ю очи́стити скве́рны челове́ков изво́лив:// благослове́н бо Плод чре́ва Твоего́.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Канон Воскре́сный, глас 4: 
Хор:

Ирмос:

Ру́це распросте́р Дании́л,/ львов зия́ния в ро́ве затче́,/ о́гненную же си́лу угаси́ша,/ доброде́телию препоя́савшеся,/ благоче́стия рачи́тели, о́троцы, взыва́юще:// благослови́те, вся дела́ Госпо́дня, Го́спода.
Припев:

Сла́ва, Го́споди, свято́му Воскресе́нию Твоему́.
Тропарь:

Ру́це распросте́р на Кресте́, язы́ки вся собра́л еси́,/ и еди́ну яви́л еси́, Влады́ко/ Це́рковь воспева́ющую Тя, земну́ю и небе́сную, согла́сно пою́щим:/ благослови́те вся дела́ Госпо́дня, Го́спода,// по́йте и превозноси́те Его́ во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Белообра́зен яви́ся жена́м,/ непристу́пным све́том воскресе́ния блиста́яйся А́нгел,/ что Жива́го во гро́бе, вопия́, и́щете я́ко ме́ртва;/ вои́стинну воста́ Христо́с, Ему́же вопие́м:/ вся дела́ по́йте Го́спода,// и превозноси́те во вся ве́ки.
Припев:

Пресвята́я Богоро́дице, спаси́ нас.
Богородичен:
Ты Еди́на во всех ро́дех, Де́во Пречи́стая,/ Ма́ти яви́лася еси́ Бо́жия:/ Ты Божества́ была́ еси́ жили́ще, Всенепоро́чная,/ не опа́льшися огне́м Непристу́пнаго Све́та.// Те́мже вси Тя благослови́м, Мари́е Богоневе́сто.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Непра́ведное ви́дящи заколе́ние Твое́ тварь, омрача́ющися рыда́ше:/ земли́ бо смуща́ющейся, во мрак, я́ко в ри́зу че́рну со́лнце облече́ся:/ мы же Тя непреста́нно пое́м,// и превозно́сим, Христе́, во ве́ки. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Сше́дый ко мне да́же до а́да,/ и всем путесотвори́вый воскресе́ние, па́ки возше́л еси́,/ взем мя на ра́му Твое́ю, и Отцу́ приве́л еси́./ Те́мже зову́ Ти: Го́спода по́йте дела́,// и превозноси́те во вся ве́ки.
Припев:

Пресвята́я Тро́ице, Бо́же наш, сла́ва Тебе́.
Троичен:

Ума́ Пе́рваго и вино́внаго всех,/ Отца́ Еди́наго Безвино́внаго сла́вим,/ Сло́ва же Безнача́льнаго,/ и Ду́ха Уте́шителя,/ Еди́наго Бо́га всех, Тро́ице сра́сленней покланя́ющеся,// и превознося́ще во вся ве́ки. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

От ребра́ Ада́мова созда́вый Тя,/ от Твоего́ де́вства воплоти́ся, И́же всех Госпо́дь,/ Его́же пою́ще, вопие́м:/ вся дела́ благослови́те, по́йте Го́спода,// и превозноси́те Его́ во ве́ки.

Припев:

Пресвята́я Богоро́дице, спаси́ нас.
Тропарь:

В се́ни Авраа́м узре́, е́же в Тебе́, Богоро́дице, та́инство,/ Сы́на бо Твоего́ Безпло́тнаго прия́т, поя́:/ вся дела́ благослови́те, по́йте Го́спода,// и превозноси́те Его́ во ве́ки. 
Припев:

Пресвята́я Богоро́дице, спаси́ нас.
Тропарь:

Равночи́сленныя Тро́ицы спасло́ есть/ Твоего́ Де́вства проображе́ние:/ в де́вственных бо телесе́х/ попира́ху пла́мень, Отрокови́це, вопию́ще:/ благослови́те, по́йте Го́спода,// и превозноси́те Его́ во ве́ки. 

Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Успи́в пре́жде плотска́я двиза́ния, сла́вне, бде́ньми, су́щими ко Го́споду,/ усну́л еси́ сла́дким сно́м, блаже́нне, умертви́вся Христа́ ра́ди,// на Дре́ве Кре́стнем сном Боже́ственным ме́ртвым Жи́знь источи́вшаго. 
Припев:

Святы́й му́чениче Ло́нгине, моли́ Бо́га о нас.

Тропарь:

Копие́м прободе́на в ре́бра, блаже́ннейше, я́ко ви́дел еси́,/ и, Кровь и во́ду источи́вша, Христа́ Челове́ка, за милосе́рдие, бы́вша,/ и уя́звен был еси́ Того́ сла́дким жела́нием, воспева́я:/ благослови́те вся дела́ Госпо́дня Го́спода.


Благослови́м Отца́, и Сы́на, и Свята́го Ду́ха, Го́спода.
Тропарь:

О́чи серде́чныя просвети́в Боже́ственными сия́ньми, омрачи́вшагося Со́лнца всесве́тлое сия́ние,/ мрак усе́рдно оста́вил еси́ злоче́стия и звезда́ яви́лся еси́, му́дре, просвеща́ющая вопию́щия:// благослови́те вся дела́ Госпо́дня Го́спода.


И ны́не и при́сно и во ве́ки веко́в, ами́нь.
Богородичен:
Усты́ и язы́ком, и душе́ю пропове́даю Тя, Богороди́тельницу, и молю́ Тя, Пречи́стая:/ се́рдце мое́ озари́ све́том Твои́м и лю́тыя мя тьмы свободи́, вопию́ща:// благослови́те вся дела́ Госпо́дня Го́спода.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


 Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 4: 
Хор:

Ирмос:

Ка́мень нерукосе́чный/ от несеко́мыя горы́ Тебе́, Де́во,/ краеуго́льный отсече́ся,/ Христо́с, совокупи́вый разстоя́щаяся естества́.// Тем веселя́щеся Тя, Богоро́дице, велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Всего́ мя восприя́л еси́ весь в совокупле́нии несли́тно,/ всему́ ми дая́, Бо́же мой, Спасе́ние стра́стию Твое́ю,/ ю́же на Кресте́ претерпе́л еси́ теле́сне,// благоутро́бия ра́ди мно́гаго.
Припев:

Сла́ва, Го́споди, свято́му Воскресе́нию Твоему́.
Тропарь:

Твои́ ученицы́ зря́ще отве́рзен гроб Твой,/ и богоно́сныя плащани́цы испражне́ны воскресе́нием Твои́м,// с а́нгелом глаго́лаху: вои́стинну воста́ Госпо́дь.
Припев:

Пресвята́я Тро́ице, Бо́же наш, сла́ва Тебе́.
Троичен:

Еди́нице у́бо Боже́ственнаго Существа́, но Ипоста́сьми Тро́ице,/ вси ве́рнии покланя́ющеся,/ в неслия́нных Ипоста́сех Равноси́льную Единоче́стную// ны́не благочту́ще велича́ем.
Кано́н Крестовоскре́сный, глас 4: 
Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Льсти́вно попо́лз змий, из Еде́ма поя́т мя, плене́на:/ на кра́ниевем же тве́рдем ка́мени/ разби́ сего́ Вседержи́тель Госпо́дь, я́коже младе́нца:// и сла́дости па́ки мне вход дре́вом кре́стным отве́рзе. 

Припев:

Сла́ва Го́споди, Кресту́ Твоему́ Честно́му и Воскресе́нию.
Тропарь:

Положи́л еси́ кре́пкия вра́жия тверды́ни ны́не в запусте́ние:/ всеси́льнейшею же руко́ю/ бога́тство Его́ расхи́тил еси́ из истоща́ний а́довых/ совоскреси́вый мя, Христе́,/ и дре́вле безме́рно хва́лящагося// я́ко смех руга́ема яви́л еси́.
Припев:

Пресвята́я Богоро́дице, спаси́ нас.
Богородичен:
Прииди́, ни́щих люде́й Твои́х озлобле́ние посеща́я,/ ми́лостивною же и держа́вною Твое́ю руко́ю укрепи́ крестоно́сныя лю́ди,// Твое́ изря́дное достоя́ние, Христе́, я́ко Человеколю́бец. 

Кано́н Богоро́дицы, глас 4: 
Припев:

Пресвята́я Богоро́дице, спаси́ нас.
Тропарь:

Зрим я́ко крин Тя, ри́зою обагре́ною укра́шену, Пречи́стая, Боже́ственнаго Ду́ха,/ посреде́ те́рния сия́ющу, и благоуха́ния исполня́ющу,// и́же Тебе́ и́скренно велича́ющих.

Припев:

Пресвята́я Богоро́дице, спаси́ нас.
Тропарь:

Тле́нное прии́м челове́ческое естество́ из Твоего́, Всенепоро́чная, чре́ва Нетле́нный,/ в Себе́ показа́ нетле́нно, за благоутро́бие:// те́мже Тя, я́ко Богоро́дицу, велича́ем. 
Припев:

Пресвята́я Богоро́дице, спаси́ нас.
Тропарь:

Я́же все́ми влады́чествующи тварьми́,/ лю́дем Твои́м да́руй побе́дное одоле́ние,/ врага́ полага́ющи примири́тельна це́ркви:// да Тя, я́ко Богоро́дицу, велича́ем. 

Кано́н му́ченика, глас 4: 
Припев:

Святы́й му́чениче Ло́нгине, моли́ Бо́га о нас.

Тропарь:

Кре́пость моя́ и пе́ние – Сло́во, И́же на Кресте́ ру́це распростры́й,/ му́чениче, беззако́нным вопия́л еси́:// Того́ страсть всеблаже́нную изобразу́я, смерть во́лею прие́млю. 
Припев:

Святы́й му́чениче Ло́нгине, моли́ Бо́га о нас.

Тропарь:

Я́ко предо́брый страстоте́рпец обда́рствован страстьми́ Боже́ственными,/ весь красне́йш яви́лся еси́ и кра́сному Сло́ву предстои́ши,// воздая́ния боле́зней твои́х богате́йше восприе́мля. 


Сла́ва Отцу́ и Сы́ну и Свято́му Ду́ху.
Тропарь:

Взя́лся еси́ ко обителем ве́чным и лико́м сочи́слился еси́ всех святы́х му́чеников:/ с ни́миже, му́чениче Ло́нгине, нас помина́й,// благоче́стно па́мять твою́ пра́зднующих, всеблаже́нне.


И ны́не и при́сно и во ве́ки веко́в, ами́нь.
Богородичен:
Све́та невече́рняго яви́лася еси́ жили́ще, Богоро́дице,/ И́мже во тьме су́щии и се́ни греха́ свет узре́ша:// тем и моя́ просвети́ серде́чная чу́вствия.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный деся́тый:


Тивериа́дское мо́ре с детьми́ Зеведе́евыми,/ Нафана́ила с Петро́м же и со други́ма двема́ дре́вле,/ и Фому́ имя́ше на ло́ве,/ и́же Христо́вым повеле́нием одесну́ю вве́ргше,/ мно́жество извлеко́ша рыб:/ Его́же Петр позна́в, к Нему́ бродя́ше,/ и́мже тре́тие явле́йся,// и хлеб показа́, и ры́бу на у́глех.


Сла́ва Отцу́ и Сы́ну и Свято́му Ду́ху.

Свети́лен му́ченика:


На Кресте́ ви́сяща я́ко узре́л еси́ вся Содержа́щаго ма́нием и сове́том неизрече́нным,/ удиви́лся еси́ чудеси́/ и Сы́на нарица́л еси́ Бо́га Небе́снаго:// Его́же сла́вы досто́йно по подо́бию и́стинно прича́стник был еси́.


И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:


Воскре́сшаго Го́спода тридне́вна от гро́ба, Де́во,/ моли́ о воспева́ющих Тя, и любо́вию блажа́щих:/ Тебе́ бо и́мамы вси прибе́жище спаси́тельное, и хода́таицу к Нему́:/ насле́дие бо Твое́, и раби́ есмы́, Богоро́дице,// и к Твоему́ заступле́нию вси взира́ем.
www.posledovanie.ru 
16
 www.последование.рф

